REZIME RADA

  Tvrdoća vode, alkalitet, anorganski i organski elektroliti koji su prisutni u vodi, imaju svoj utjecaj na procese kompleksiranja i solubilizacije ovisno o pH otopine. Mehanizam pranja opisuje se nizom hemijskih i fizikalno-hemijskih procesa, od kojih interakcije kationa i aniona sa primjenjenim tenzidom čine temelj za efikasnost skidanja i emulgovanja onečišćenja. Dosadašnja istraživanja pokazuju da se u vodenim otopinama tenzida uz prisustvo aniona i kationa formira niz kompleksnih specija, te da ravnoteža stanja niza konkurentskih reakcija ovise o koncentraciji i strukturi svih sudionika u procesu pranja. Favoriziranje interaktivnog djelovanja tenzid-kation, poboljšava se efikasnost čišćenja, a najčešće se postiže korištenjem neionskih tenzida, koji u svojoj strukturi imaju polieterski kiseonik kao heteroatom. Fenomeni solubilizacije i elektrostatske interakcije u predmicelarnim i micelarnim otopinama neionskih tenzida koje sadrže smjese kationa i aniona, najčešće prisutne u realnim sistemima, su nedovoljno istraženi. 

   Istraživanje utjecaja strukture neionskih tenzida na interakcije sa Ca2+ i Mg2+ ionima, uz koegzistirajuće anione u vodenim otopinama, doprinijeti će potpunijem definiranju ravnotežnih stanja i kompleksnih procesa, na koje je moguće utjecati u procesu pranja i pripreme otopina za pranje. Predmet istraživanja u ovom radu su interakcije neionskih tenzida polieterske osnove sa kationima Ca2+ i Mg2+ u vodenim otopinama uz prisustvo aniona koji su prisutni u realnim sistemima kod pripreme otopina za pranje. Ciljevi ovog rada su: definiranje utjecaja strukture tenzida na donorsko-akceptorska svojstva micelarnih i predmicelarnih asocijata prema prisutnim Ca2+ i Mg2+ ionima; definiranje ostvarenih interakcija neionskih tenzida, polieterske osnove, sa ionima Ca2+ i Mg2+ u vodenim otopinama uz prisustvo koegzistirajućih aniona, najčešće prisutnih u otopinama koje se koriste za pranje; analiziranje doprinosa konkurentskih elektrostatskih reakcija sa koegzistirajućim anionima; ispitivanje utjecaja neionskih tenzida na tačnost volumetrijskog određivanja Ca2+ i Mg2+ kationa uz upotrebu kompleksona EDTA; istraživanja u realnim vodenim otopinama sa ciljem bolje ocjene interferirajućih djelovanja tvrdoće i alkaliteta voda koje se koriste u praksi za pranje i čišćenje. Model sistemi koji su se istraživali sadržat će neionske tenzide: Triton X-100, Triton X-45, C12E9 i Brij R-78. 

